
    KUALA LUMPUR, 26 Dis (Bernama) -- Datuk Seri Dr Mahathir Mohamad
menyeru umat Islam negara ini melupakan perselisihan faham dan permusuhan
antara mereka dalam agama dan politik, sekurang-kurangnya buat sehari pada
Hari Raya Aidilfitri, menerusi amalan bersalam-salaman dan bermaaf-maafan
sesama mereka.
    Perdana Menteri mengajak mereka mengambil ingatan dan iktibar daripada
maksud asal amalan bersalaman iaitu tidak lain tidak bukan supaya umat
kembali kepada ajaran Islam yang menyuruh mereka bersaudara dan
bersatu-padu.
    "Bersalamanlah dengan hati yang bersih daripada segala sangkaan buruk
terhadap saudara seagama pada hari yang mulia ini," kata beliau dalam
perutusan Hari Raya Aidilfitri yang disiarkan melalui Radio Televisyen
Malaysia (RTM) malam ini.
    Beliau berkata setiap pasangan yang bersalam tetap mempunyai kelainan
pendapat kerana manusia terlibat dengan terlalu banyak kegiatan untuk
mereka memiliki pendapat yang sama dalam semua bidang.
    Katanya pasti ada sahaja perbezaan pendapat berkenaan dengan ekonomi,
agama, kemasyarakatan, dan politik di antara mereka.
    Dalam agama Islam perbezaan pendapat memang lumrah, kadang-kadang
sedikit sahaja tetapi kadang-kadang jauh juga perbezaannya di kalangan
sesama mazhab apa lagi antara mazhab, kata beliau.
    "Tetapi semuanya adalah orang Islam. Perbezaan-perbezaan daripada segi
tafsiran dan tekanan, daripada segi amalan tertentu tidak menjadikan
pengikut mana-mana mazhab, tidak Islam.
    "Apatah lagi kita yang berpegang kepada ajaran Imam Shafie; jika ada
sedikit perbezaan antara kita daripada segi tafsiran atau lain-lain, ini
tidak menjadikan kita tidak Islam selagi kita percaya kepada Tuhan yang
satu dan Rasul-Nya. Tidak ada sesiapa yang boleh melucutkan keIslaman kita.
Kita masih bersaudara dengan orang Islam lain di mana jua mereka berada."
    Dr Mahathir menegaskan bahawa demikianlah juga perbezaan antara sesama
umat Islam dalam hal-hal politik, ekonomi dan sosial atau peribadi, tidak
menjadikan mana-mana pihak tidak Islam.
    "Pada hari yang mulia ini kita boleh bersalaman dengan hati yang bersih
daripada segala sangkaan yang buruk terhadap saudara seagama kita. Mungkin
ketegangan antara kita dengan seteru kita dilupakan pada hari itu sahaja,
tetapi mungkin juga kemesraan itu berpanjangan dan hubungan rapat kita
pulihkan dengan sepenuhnya, Insya-Allah," katanya.
    Perdana Menteri meminta umat Islam merenung kembali faedah besar yang
lahir daripada perpaduan dan kemesraan antara umat Islam (Muhajirin) yang
berhijrah bersama Nabi Muhammad SAW dari Mekah ke Madinah dengan penduduk
kota itu (Madinah) yang kemudiannya menjadi asas berkembangnya empayar
Islam.
    "Ingatlah bagaimana perpaduan antara orang Ansar dan orang Muhajirin di
Madinah telah menghasilkan sebuah negara Islam yang kukuh yang dapat
mengembangkan Islam dan menyatupadukan penduduk seluruh Semenanjung Arab."
    Katanya bangsa Arab sebelum itu lemah dan tidak mempunyai tamadun
seperti bangsa-bangsa lain di sekeliling mereka akibat sikap taksub kepada
kabilah-kabilah sendiri dan asyik bermusuh-musuhan dan berperang antara
kabilah.
    Dengan adanya persaudaraan sesama Islam, perpaduan serta muafakat dalam
membuat kerja kebaikan dan ketaatan umat Ulil-Amri (pemimpin) dalam jangka



masa pendek bangsa Arab yang sebelumnya kolot dan jahil dapat mendirikan
"Daulah Islamiah" atau empayar orang Islam meliputi Sepanyol di Barat
hingga ke sempadan China di Timur, kata Dr Mahathir.
    Tetapi apabila persaudaraan dan perpaduan umat Islam kembali menjadi
lemah, empayar itu runtuh pada permulaan abad ke-20 apabila orang Arab
tidak lagi sanggup diperintah oleh orang Islam dari bangsa Turki.
    Dr Mahathir berkata orang Islam dari bangsa Arab ketika itu bekerjasama
dengan musuh-musuh Islam untuk kononnya membebaskan mereka daripada
belenggu orang Turki, tetapi malangnya hasil daripada pemberontakan yang
menyusul bukanlah kebebasan tetapi penaklukan dan penjajahan oleh orang
berbangsa Perancis, British dan Rusia.
    "Semua ini boleh menjadi iktibar kepada kita umat Islam di Malaysia.
Janganlah kita kembali kepada budaya jahiliah dengan menerima ajaran yang
mungkar dan menolak yang makruf. Persaudaraan dan membuat yang baik adalah
perkara yang disuruh dan perpecahan serta melakukan keburukan adalah amalan
yang ditegah. Inilah maksud amal makruf nahi mungkar," katanya.
    Perdana Menteri selanjutnya berkata hampir semua kerajaan negara Islam
di dunia yang memilih demokrasi menghadapi masalah dan tidak dapat
dibangunkan kerana orang Islam terlalu taksub dengan parti politik
masing-masing sehingga lupa kepada seruan perpaduan Islam.
    Dalam sejarah Islam, sistem pemerintahan yang digunakan ialah sistem
feudal dan autokratik tetapi rakyat beragama Islam seperti juga rakyat yang
lain, tidak ingin melihat kembalinya sistem pemerintahan autokratik feudal.
    "Sebenarnya parti politik hanyalah untuk membolehkan pilihan dibuat
tentang siapa yang dianggap layak untuk mentadbir negara. Selepas pemilihan
dibuat rakyat perlu kembali hidup bersama sebagai umat yang satu seperti
sebelum pemilihan..." katanya.
    Tetapi katanya, di negara-negara Islam yang demokratik, perpecahan
antara pengikut-pengikut parti adalah mendalam dan kekal akibat sikap
taksub kepada parti sendiri dan enggan menerima pihak yang menang.
    "...Desakan agama Islam supaya semua umat berpegang kepada tali Allah
iaitu agama Islam dan jangan bercerai-berai tertinggal sebagai ayat dalam
Al-Quran sahaja kerana ianya gagal diamalkan," kata beliau lagi.
    Dr Mahathir menasihatkan umat Islam Malaysia supaya mengurangkan
ketaksuban kepada parti dan sebaliknya menghidupkan semangat persaudaraan
dalam Islam.
    "Fahaman politik tidak sepatutnya menjejaskan persaudaraan kita sebagai
orang Islam. Agama Islam adalah lebih utama daripada parti dan ideologi
bagi orang Islam," katanya.
    Perdana Menteri berkata jika umat Islam tidak maju dan lemah, di
samping menyalahkan pihak lain, mereka harus menyalahkan diri sendiri
kerana tidak mengikut dan mengamalkan ajaran Islam supaya mereka bersatu
padu dan bersaudara.
    "Apabila sahaja ada negara Islam yang mula mencapai kemajuan, maka akan
adalah orang Islam yang mencuba menghalang kemajuan ini," katanya sambil
menekankan bahawa alasan mereka kononnya pemerintah tidak Islam dan
sekular.
    Beliau berkata walau penjelasan dibuat bahawa memajukan umat Islam dan
negara Islam adalah sebahagian daripada ibadat, bahkan satu jihad, puak
berkenaan menutup hati mereka.
    "Yang mempengaruhi gerakan untuk menjatuhkan kerajaan negara-negara
Islam ialah Al-Quran dan Hadis yang sengaja disalahtafsirkan untuk
menghalalkan perbuatan tidak Islam oleh puak-puak ini.
    "Apabila pengikut sudah menerima dan menyertai segala kegiatan puak
ini, maka mereka akan menjadi fanatik dan sanggup membuat apa sahaja. Sebab
itulah kita lihat pemberontakan dan pembunuhan orang Islam oleh orang Islam
dan kelemahan kerajaan negara-negara Islam," kata Dr Mahathir.



    Beliau juga berkata Malaysia bernasib baik kerana walaupun ada
segelintir orang yang taksub dengan puak tertentu yang cuba melemahkan
kerajaan dan adakalanya bersubahat dengan orang asing yang benci kepada
kerajaan, tetapi umumnya percubaan ini ditolak oleh majoriti orang Islam di
Malaysia.
    Perdana Menteri menegaskan bahawa perpaduan dan kerjasama antara orang
Islam di Malaysia, dan juga dengan orang Islam lain di seluruh dunia
menjadi lebih penting di zaman globalisasi kerana jika tidak berjaga-jaga,
Malaysia mungkin dijajah semula.
    -- BERNAMA
    MNY ZS RON

